SARS E IPILETSA HO BALEFALEKGETHO BAO E SENG BA NAKWANA HO
FAELA DIKGUTLISO TSA BONA TSA LEKGETHO PELE HO LA
MAKGAOLAKGANG LA 20 MPHALANE

Tshwane, 15 Mphalane 2025 — Ditshebeletso tsa Lekgetho tsa Afrika Borwa (SARS)
di hopotsa balefalekgetho bao e seng ba nakwana hore letsatsi la makgaolakgang la
hore ba fane ka dikgutliso tsa bona tsa lekgetho tsa selemo ka seng ke la 20 Mphalane
2025.

SARS e entse tsohle tse matleng a yona ho nolofatsa le ho tshehetsa motjha ona wa
ho faela. Ka tshebediso ya dikanale tsa rona tse ntlafaditsweng tsa dijithale, Auto
Assessment, mmoho le mehala ya ho fumantshwa thuso, balefalekgetho ba filwe

matla a ho ikobela boitlamo ba bona ha bonolo le ka ho phethahala.

Erekaha jwale ho se ho setse matsatsi a mahlano pele ho la makgaolakgang,
Khomishenara ya SARS Edward Kieswetter o kgothaletsa balefalekgetho ho nka
monyetla wa matsatsi a setseng ho faela dikgutliso tsa bona. O tobokeditse boitlamo

ba molao ba ho faela dikgutliso ka nako le ka botlalo.

Khomishenara o ipileditse ho balefalekgetho bohle ho se iphapose boitlamo ba bona
ba lekgetho: ho hloheha ho fana ka kgutliso ho latela letsatsi la makgaolakgang le
behilweng ke tlolo e kgolo ya molao, mme ho se ikobele tefo ya lekgetho ho ka baka
hore ho be le dikotlo tsa taolo mmoho le tswala. Jwalo ka karolo ya tsepamo ya
mawala a rona ya ho kgothaletsa boikobelo ka boithaopi mmoho le ho phethahatsa
molao, SARS e tla tswela pele ho hlwaya le ho nka mehato kgahlano le bao ba sa

ikobeleng boitlamo ba bona ba lekgetho.

Khomishenara Kieswetter o boela a ananela le ho thoholetsa 80% ya balefalekgetho
ba faetseng pele ho la makgaolakgang la 20 Mphalane 2025. Ena e akareditse
balefalekgetho ba kang bang 6 million ba ileng ba hlahlojwa ka tsela ya othomathike
le ba fumaneng dipusetso tsa bona nakong ya dihora tse 72. Boitlamo bona ba
boikobelo bo kgatha tema ya bohlokwa ho ahweng ha mmuso o nang le bokgoni le ho
tshehetsweng ka ditjhelete ha ditshebeletso tsa bohlokwa tsa setjhaba. Sena se tlisa

phapang maphelong a bongata ba batho ba rona.



Balefalekgetho ba bangata ba ema ho fihlela metsotsong ya ho getela pele ba faela
dikgutliso tsa bona, ka tshepo ya hore ba ka se fetwe ke la makgaolakgang. Le ha ho
le jwalo, potlako e tsamaisana le diphoso, digeto tse fosahetseng le kgatello e sa
hlokahaleng ya maikutlo mmoho le mela e melelele makaleng a SARS. SARS e
ipiletsa ho balefalekgetho ho fana ka dikgutliso ha ho sa ntse ho na le nako ya ho
nahana ka tsela e hlakileng le ya ho qoba diphoso. Ho faela e sa le ka nako ho
sireletsa balefalekgetho dikotlong mme ho nnetefatsa hore ebang ho na le pusetso e

lokelang ho fumanwa, yona e leshwa nakong ya dihora tse 72.

Erekaha jwale ho se ho setse matsatsi a mahlano pele ho la makgaolakgang, ke
balefalekgetho ba 7 900 531 bao e seng ba nakwana ba seng ba faetse dikgutliso tsa
bona tsa lekgetho, mme ho sa ntse ho salletse ba 854 408. Ka selemo sa lekgetho sa
2024, e bile balefalekgetho bao e seng ba nakwana ba fetang 6.7 million ba ileng ba
faela dikgutliso tsa bona tsa lekgetho, ho akareditswe le bao ba ileng ba hlahlojwa ka

tsela ya othomathike.

Ho fumana lesedi le fetang lena, ka kopo ikopanye le SARSMedia@sars.gov.za.
KE PHETHO

